
Samedan: Nagins problems pervi da Swiss
Blers aviuns da Londra atterreschan sin la plazza aviatica engiadinaisa

DA CLAUDIA CADRUVI PFEIFFER / ANR

■ Sin la plazza aviatica a Samedan na
sentan ins nagut da las turbulenzas
tar Swiss. Beat Margadant, il directur
da la plazza, declera co ch’il mana-
schi è organisà. La plazza aviatica da
Basilea ha problems cun la restructura-
ziun da Swiss. Blers sgols vegnan stri-
tgads e perquai sa sentan ils Basilais
stumplads a l’ur. «La plazza aviatica a
Samedan n’è betg cumparegliabla cun
quella da Basilea, Berna u Lugano»,
declera Margadant. La plazza a Basilea
p. ex. saja stada ina ferma destinaziun da
la Swiss. Ma Samedan saja ina plazza da
provinza. I vegnia sgulà be tenor vista,
pia sulet da bell’aura. Perquai na dettia
quai era nagins sgols da lingia a Same-
dan.

Traffic irregular
Per sgols da lingia stuess Samedan avair
l’instrumentari necessari d’atterrar era
da trid’aura «Quai manca», di Mar-
gadant. Ma era sche Samedan possedess
ils indrizs: «Per ina societad da lingia na
fissi betg interessant da sgular a Same-
dan.» Il temp che questa destinaziun
vegniss frequentada fiss memia curt:
L’enviern dessi blers passagiers da Nadal
fin il favrer e la stad sulet l’avust. «Tut il
rest da l’onn fiss l’interess memia pi-
tschen», di il directur da la plazza aviati-
ca.

Da tut las metropolas europeas
Tge aviuns sgolan lura a Samedan? Da-
nunder vegnan els? «Igl è aviuns privats
u aviuns commerzials», di Margadant.
Ils sgols privats vegnian per il solit da
plazzas aviaticas pli pitschnas. Ils sgols
commerzials derivian da Turitg, Vienna,

Paris, Londra, Milaun, Minca e Frank-
furt.

I saja glieud che possedia in agen
aviun u glieud che sa po prestar in aviun
charter che frequentian la plazza.

La plazza aviatica sezza na possedia
nagins aviuns. Ma la Gruppa da sgols a
motor da l’Engiadin’Ota haja aviuns e
porschia turas turisticas u sgols da taxi.
Era la Heli Bernina u l’Air Grischa sur-
piglia transports da rauba e da persunas.

Pitschna consequenza 
dals 11 da settember 

Ils pli blers aviuns che atterreschan a Sa-

medan vegnan da Turitg, Londra e da
Milaun. Pli baud organisavia la Crossair
anc in sgol da charter durant la stagiun
d’enviern. La Swiss na demussia dentant
nagin interess pli. 

Avant prest dus onns, cura che la
Swissair haja fatg naufragi, lura haja Sa-
medan gì per dus u trais mais dapli sgols
da taxi. Margandant crai dentant che
quai haja era da far cun la catastrofa dals
11 da settember.

Cumparegliabel
cun plazzas grondas

18 000 fin 20 000 moviments (atterra-

ments e partenzas) a l’onn registrescha
la statistica da la plazza aviatica. Questa
cifra cumpeglia tut: Aviuns pitschens,
helicopters e jets. Cumpareglià cun au-
tras plazzas aviaticas na saja quai nagut,
di Margadant. Sch’ins resguardia den-
tant che quels sgols sa concentreschian
sin paucs mais a l’onn, lura vesia quai
ora auter. Gist las fin d’emnas da
bell’aura d’enviern saja il traffic a Sa-
medan cumparegliabel cun quel dad
autras plazzas aviaticas. Era ils dis cun
blers moviments ston Margadant e ses
diesch collavuraturs dar damogn al
traffic.  

18000 fin 20000 moviments a l’onn registrescha la statistica da la plazza aviatica a Samedan. LQ

Onn da records per la scola chantunala
In’offerta considerabla da scolaziun e perfecziun 

■ (anr/gc) Sco quai ch’ils redacturs
Arnold Spescha e Christopf Pflugfel-
der scrivan en l’editorial dal rapport
da la Scola chantunala grischuna per
2002/2003, possian ins taxar l’onn pas-
sà sco in tal da records. Na main che
1525 scolaras e scolars han frequentà
durant quest la scola chantunala, re-
partids sin 80 classas cun 4969 lec-
ziuns, dadas da pli che 200 magisters
e magistras. Era hai dà durant quest
onn ina matura dubla per 21 classas –
nov tenor il vegl sistem e dudesch se-
gund il nov reglament. Malgrà ch’il rap-
port cumpiglia 300 paginas – cun bellas
illustraziuns – cuntegna el be insaquants
mosaics che dattan tuttina ina impres-
siunanta survista da la gronda purschida
da quella scola media insumma.

La Scola chantunala grischuna è ina
scola multifaria. Ella metta gronda paisa
sin la tgira da la trilinguitad. La scolaziun
bilingua rumantscha-tudestga enritge-
scha la purschida e la maturitad bilingua
rinforza era l’identitad rumantscha. La
scola chantunala cumpiglia il gimnasi (la
pli gronda partiziun), la scola media
commerciala e da diplom e tala d’infor-
matica.

In onn istoric
Il rectur, Hans Peter Märchy, taxescha
l’onn 2003 sco istoric. Ina giada fetschia
il Grischun part dapi 200 onns da la
confederaziun ed haja sancziunà gist
quest onn la nova constituziun chantu-
nala. L’onn 2003 ha la davosa matura
tenor ils tips A, B, C e D gì lieu. Cun
quai è in concept da scolaziun da plain
success dapi l’introducziun dals tips da
matura A e B, cumplettà cul tip C
(1925), tip E (1974) e tip D (1986) ì a

fin. Quest onn è medemamain la matu-
ritad segund il nov reglament vegnida
fatg per l’emprima giada. Premissa per
questa è era ina lavur maturala. En tut
èn 222 talas stadas da giuditgar. Cun
888 scolaras (58 pertschient) e 637 sco-
lars (42 pertschient) han ins registrà a la
scola chantunala cun total 1525 scola-
rAs in nov record.

L’emprima matura bilingua
Per l’emprima giada è vegnida fatga
quest onn la matura bilingua ru-
mantsch-tudestga. Insaquants scolarAs,
che han absolvì questa, relatan da lur ex-
perientschas fatgas en ina classa cun
tschintg differents idioms, cun dus lin-
guatgs da basa (rumantsch e tudestg) e
tras frequentar ulteriurs roms en ru-

mantsch (biologia ed istorgia) ch’è tut
stà in novum. Els rapportan sa chape-
scha surlunder per rumantsch (il rap-
port cuntegna dal reminent contribu-
ziuns en tuts trais linguas chantunalas).

Ils absolvents èn da la persvasiun che
la maturitad bilingua rinforzia il ru-
mantsch e saja ina preparaziun optimala
per tals che vulan frequentar pli tard la
scol’auta pedagogica, pia daventar sco-
last u scolasta, u sa deditgar al studi da la
romanistica. Ludà fitg vegn il bun clima
en classa e l’eco general per la matura bi-
lingua è zunt positiv.

Acziuns en e per rumantsch
A basa da l’inscunter d’ina classa da la
scola chantunala cun la linguista rumena,
Madleina Popescu-Marin, Bucarest, trai

Rafael Camenisch en ses rapport diversas
parallelas tranter il rumantsch ed il ru-
men – omadus linguatgs neolatins. La re-
ferenta haja translatà diversas ovras da
scrivents rumantschs en rumen e discur-
ria fitg bain rumantsch. – Impressiunan-
tamain relata Chatrina Josty d’ina visita al
champ da concentraziun a Dachau sper
Minca. Era dal chor rumantsch datti bler
da rapportar. Sco puncts culminants ta-
xescha Corsin Caglia il concert a Savo-
gnin e tal cun la Ligia Grischa a Glion,
nua ch’ins ha chantà chanzuns en tuts
quatter linguatgs naziunals sut la direc-
ziun d’Andrea Camathias, da Laax. Men-
ziun vegn era fatg da la presentaziun dal
toc «A è ina autra» tras Rumantschs, sut
la reschia da René Schnoz, a chaschun dals
Dis da litteratura 2002 a Domat.

